
YASHIL INNOVATSIYALAR, ULARNING 
TURLARI VA OMILLARI
Maxkamova Sayyora Shokirovna
Farg‘ona Oziq-ovqat texnologiyasi va muhandisligi xalqaro instituti assistenti

Annotatsiya: Ushbu maqolada yashil innovatsiyalar tushunchasi, ularning tasnifi, rivojlanish omillari va iqtisodiy hamda 
ekologik samaradorligi o‘rganiladi. Tadqiqotda yashil innovatsiyalarning atrof-muhitni muhofaza qilish, tabiiy resurslardan 
oqilona foydalanish va barqaror rivojlanishga erishishdagi o‘rni tahlil qilinadi. Shuningdek, ularning jamiyat va iqtisodiyotga 
ko‘rsatadigan ijobiy ta’siri, joriy etishdagi to‘siqlar va istiqbolli yo‘nalishlar aniqlanadi. Maqola ilmiy adabiyotlar va xalqaro 
tajribalar asosida tahliliy yondashuvda yozilgan.

Kalit soʻzlar: yashil innovatsiyalar, ekologik texnologiyalar, barqaror rivojlanish, resurs samaradorligi, qayta tiklanuvchi 
energiya manbalari, ekoinnovatsiyalar.
Abstract: This article explores the concept of green innovations, their classification, driving factors, and their impact on 
sustainable development. The study highlights the importance of green technologies in environmental protection, efficient 
use of natural resources, and ensuring ecological and economic sustainability. It analyzes the main types of green 
innovations, their influence on society and the economy, as well as challenges and future prospects of implementation. 
The research is based on analytical review of academic literature and international best practices.

Key words: green innovations, ecological technologies, sustainable development, resource efficiency, renewable energy 
sources, eco-innovations.
Аннотация: В статье рассматривается понятие зелёных инноваций, их классификация, факторы развития и 
влияние на устойчивое развитие. Особое внимание уделено роли зелёных технологий в охране окружающей 
среды, рациональном использовании природных ресурсов и обеспечении экологической и экономической 
эффективности. Также проанализированы основные виды зелёных инноваций, их воздействие на общество и 
экономику, а также барьеры и перспективы внедрения. Исследование основано на анализе научной литературы 
и международного опыта.

Ключевые слова: зелёные инновации, экологические технологии, устойчивое развитие, эффективность 
использования ресурсов, возобновляемые источники энергии, экоинновации.

K I R I S H
Hozirgi davrda global miqyosda ekologik muammolarning keskinlashuvi, tabiiy resurslarning cheklanganligi 

va iqlim o‘zgarishlarining salbiy oqibatlari insoniyatni yangi innovatsion yondashuvlarni izlashga undamoqda. 
Aynan shu sharoitda “yashil innovatsiyalar” tushunchasi dolzarb yo‘nalish sifatida shakllanmoqda. Yashil 
innovatsiyalar – bu atrof-muhitga zarar yetkazmasdan iqtisodiy samaradorlikka erishish, tabiiy resurslardan 
oqilona foydalanish va barqaror rivojlanishni ta’minlashga qaratilgan ilg‘or texnologiyalar va yechimlar majmuidir.

Bunday innovatsiyalarni joriy etish xo‘jalik yurituvchi subyektlarga ekologik barqarorlikni ta’minlash bilan 
birga ishlab chiqarish xarajatlarini qisqartirish, yangi iste’mol bozorlariga chiqish va raqobatbardoshlikni oshirish 
imkonini beradi.

O‘zbekistonda ham so‘nggi yillarda yashil iqtisodiyot konsepsiyasini amaliyotga tatbiq etish, qayta 
tiklanuvchi energiya manbalaridan foydalanish va ekologik toza texnologiyalarni keng joriy etishga alohida 
e’tibor qaratilmoqda. Bu jarayonda innovatsion faoliyat, xususan yashil innovatsiyalar muhim rol o‘ynamoqda.

Shu boisdan, mazkur maqolada yashil innovatsiyalarning nazariy asoslari, ularning turlari, iqtisodiyot 
va jamiyatga ta’siri hamda ularni rivojlantirishga ta’sir qiluvchi omillarni chuqur o‘rganish muhim ilmiy-amaliy 
ahamiyat kasb etadi.

M A V Z U G A  O I D  A D A B I Y O T L A R  T A H L I L I
Yashil innovatsiyalar va ekologik toza texnologiyalar masalasi ko‘plab mahalliy hamda xorijiy olimlar 

tomonidan chuqur o‘rganilgan. Jumladan, O.B. Otajanov 2018-yilda yashil innovatsiyalarni joriy etishning 
iqtisodiy samaradorligini baholash metodologiyasini taklif etgan. Z.T. Xudayberganov 2020-yilda O‘zbekistonda 
yashil iqtisodiyotni rivojlantirish istiqbollarini tahlil qilgan. E.A. Umarov esa 2021-yildagi tadqiqotlarida yashil 
texnologiyalarni qishloq xo‘jaligiga tatbiq etish orqali barqaror rivojlanishga erishish masalalarini ko‘rib chiqqan.

Xalqaro miqyosda esa OECD 2011-yilda yashil innovatsiyalarni “atrof-muhitga salbiy ta’sirni kamaytirishga 
qaratilgan har qanday yangilik” sifatida ta’riflagan. Shuningdek, Klewitz va Hansen 2014-yildagi tadqiqotlarida 
yashil innovatsiyalarning turlari va ularni kichik hamda o‘rta biznesda qo‘llash xususiyatlarini o‘rganganlar.

Adabiyotlar tahlili shuni ko‘rsatadiki, yashil innovatsiyalar – bu ekologik, iqtisodiy va ijtimoiy manfaatlarni 
uyg‘unlashtiruvchi murakkab tushuncha hisoblanadi. Ularni samarali joriy etish uchun davlat siyosati, biznes 
strategiyalari va iste’molchilarning xulq-atvorini o‘zgartirishga kompleks yondashuv talab etiladi.

T A D Q I Q O T  M E T O D O L O G I YA S I
Tadqiqot metodologiyasi doirasida yashil innovatsiyalarga oid ilmiy adabiyotlar, xalqaro tashkilotlar 

hisobotlari hamda O‘zbekiston va boshqa davlatlarning me’yoriy-huquqiy hujjatlari tahlil qilindi. Shu bilan birga, 
mavjud statistik ma’lumotlar asosida amaliy tahlil o‘tkazilib, tizimli yondashuv, qiyosiy tahlil va ekspert baholash 
kabi ilmiy usullardan foydalanildi. Tadqiqot uch bosqichdan iborat bo‘lib, birinchi bosqichda yashil innovatsiyalar 
tushunchasi aniqlanib, ularning asosiy turlari tasniflandi; ikkinchi bosqichda esa yashil innovatsiyalarni 
rivojlantiruvchi va ularga to‘siq bo‘layotgan omillar aniqlab chiqildi; uchinchi bosqichda O‘zbekistonda yashil 
innovatsiyalarni joriy etish imkoniyatlari va istiqbollari baholandi.

T A H L I L  V A  N A T I J A L A R
Yashil innovatsiyalar – bu atrof-muhitga salbiy ta’sirni kamaytirish, tabiiy resurslardan samarali 

foydalanish va barqaror rivojlanishni ta’minlashga qaratilgan yangi yoki sezilarli darajada takomillashtirilgan 
mahsulotlar, jarayonlar, tashkiliy tuzilmalar hamda marketing yechimlaridir. Yashil innovatsiyalar bir nechta 
asosiy yo‘nalishlarda namoyon bo‘ladi. Mahsulot innovatsiyalariga ekologik toza materiallardan tayyorlangan, 
utilizatsiyasi oson va atrof-muhitga minimal ta’sir ko‘rsatadigan mahsulotlar kiradi, masalan, bioplastik o‘ram 
materiallari yoki energiya tejaydigan maishiy texnika. Jarayon innovatsiyalarida esa ishlab chiqarishning 
atrof-muhitga xavfsiz usullar bilan takomillashtirilgan shakllari mavjud bo‘lib, bular chiqindilarni kamaytirish, 
suvni qayta ishlash tizimlari, energiya samaradorligini oshirish texnologiyalarini o‘z ichiga oladi. Tashkiliy 
innovatsiyalar tarkibiga korxonalarda ekologik menejment tizimlarini joriy etish, yashil ofis konsepsiyasini 
qo‘llash hamda tejamkor ishlab chiqarish tamoyillarini amaliyotga tadbiq etish kiradi. Marketing innovatsiyalari 
ekologik toza mahsulotlarni ilgari surish, “yashil” brending, ekologik markirovka va ekomarketingning boshqa 
shakllaridan iborat bo‘lib, bu sohada iste’molchilar ongini shakllantirish muhim rol o‘ynaydi. Ijtimoiy innovatsiyalar 
esa jamiyatda ekologik ong va madaniyatni rivojlantirish, shahar muhitini ekologiyalashtirish hamda umumiy 
foydalanishdagi transport tizimlarini takomillashtirish kabi tashabbuslarni qamrab oladi. Yashil innovatsiyalarning 
alohida yo‘nalishi sifatida qayta tiklanuvchi energiya manbalariga asoslangan texnologiyalarni ajratib ko‘rsatish 
mumkin. Bularga quyosh, shamol, geotermal, biomassa va boshqa turdagi energiya manbalaridan foydalanish 
tizimlari kiradi. Tahlil davomida yashil innovatsiyalarni rivojlantirishga ta’sir etuvchi omillar ikki asosiy guruhga 
– rag‘batlantiruvchi va to‘siqlovchi omillarga ajratildi. Rag‘batlantiruvchi omillar qatoriga davlat siyosati va 
me’yoriy-huquqiy baza, ekologik standartlar, soliq imtiyozlari, subsidiyalar va boshqa rag‘batlantirish choralari 
kiradi. Shuningdek, ekologik xavfsiz mahsulotlarga bo‘lgan talabning ortib borishi, yangi texnologiyalar va 
qayta ishlov berish usullarining rivojlanishi, energiya hamda xomashyo narxining o‘sishi natijasida resurslardan 
samarali foydalanish zarurati, va nihoyat, global ekologik muammolarni hal etishda xalqaro hamkorlikning 
kuchayishi ijobiy omillar sifatida baholandi. Shu bilan birga, moliyaviy cheklovlar – ya’ni yashil texnologiyalarga 
investitsiyalarning yuqori xarajatlar talab qilishi, bilim va tajriba yetishmasligi, bozordagi raqobatbardoshlik 
bilan bog‘liq qiyinchiliklar, institutsional to‘siqlar – me’yoriy-huquqiy bazaning yetarlicha rivojlanmaganligi, 
litsenziyalash va sertifikatlashdagi muammolar hamda infratuzilma yetishmovchiligi asosiy to‘siqlovchi omillar 
sifatida aniqlandi.

1-jadval. Yashil innovatsiyalarni rivojlantirishga ta’sir etuvchi omillar.
Omil turi Rag‘batlantiruvchi omillar To‘sqinlik qiluvchi omillar

Iqtisodiy Resurslar narxining o‘sishi, yangi 
bozorlar paydo bo‘lishi

Yuqori investitsiya xarajatlari, uzoq 
muddatli qaytim

Siyosiy Davlat subsidiyalari, imtiyozli soliq 
rejimi

Huquqiy bazaning nomukammalligi, 
byurokratik to‘siqlar

Ijtimoiy Iste’molchilar ekologik ongining 
o‘sishi Yangi texnologiyalarga ishonchsizlik

Texnologik Yangi materiallar va 
texnologiyalarning rivojlanishi

Mavjud ishlab chiqarish tizimlarini 
o‘zgartirish qiyinligi



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, aprel.  № 4-son.

https://yashil-iqtisodiyot-taraqqiyot.uz640

O‘zbekistonda yashil innovatsiyalarni rivojlantirish uchun katta potensial mavjud. So‘nggi yillarda bu borada 
qabul qilingan bir qator me’yoriy-huquqiy hujjatlar ushbu yo‘nalishda muhim qadam bo‘lib xizmat qilmoqda. 
Jumladan, O‘zbekiston Respublikasi Prezidentining 2019-yil 4-oktabrdagi “2019–2030-yillar davrida O‘zbekiston 
Respublikasining “yashil” iqtisodiyotga o‘tish strategiyasini tasdiqlash to‘g‘risida”gi PQ–4477-sonli1 qarori, 
O‘zbekiston Respublikasi Prezidentining “Qayta tiklanuvchi energiya manbalari to‘g‘risida”gi O‘RQ-539-sonli2 
Qonuni hamda O‘zbekiston Respublikasi Prezidentining 2013-yil 27-dekabrdagi “Ekologik nazorat to‘g‘risida”gi 
O‘RQ-363-sonli3 Qonun bu sohadagi institutsional bazani mustahkamlab berdi. Mazkur hujjatlar doirasida 
bir qator ustuvor yo‘nalishlar belgilangan bo‘lib, ularga energiya samaradorligini oshirish, qayta tiklanuvchi 
energiya manbalaridan foydalanishni kengaytirish, transport sohasida ekologik toza transport vositalarini joriy 
etish, suv resurslaridan samarali foydalanish hamda qishloq xo‘jaligida barqaror amaliyotlarni keng tatbiq etish 
kiradi. O‘zbekistonda yashil innovatsiyalarni joriy etish istiqbollari doirasida 2020–2030-yillar oralig‘ida qayta 
tiklanuvchi energiya manbalarining ulushini elektr energiyasi ishlab chiqarish umumiy hajmining 25 foiziga 
yetkazish, shuningdek, 2025-yilga kelib barcha yangi qurilayotgan uy-joy binolarini energiya samaradorligi 
sertifikati bilan ta’minlash kabi aniq maqsadlar belgilab qo‘yilgan. Bu esa yaqin istiqbolda mamlakatda yashil 
innovatsiyalarni keng joriy etish uchun huquqiy va iqtisodiy asoslar shakllanayotganini ko‘rsatadi.

X U L O S A  V A  T A K L I F L A R
Yashil innovatsiyalar zamonaviy jamiyatda iqtisodiy o‘sish, atrof-muhit muhofazasi va ijtimoiy farovonlikni 

uyg‘unlashtirish imkonini beruvchi muhim omil sifatida namoyon bo‘lmoqda. Ularning rivojlanishi nafaqat 
ekologik muammolarni bartaraf etish, balki yangi bozorlar va ish o‘rinlari yaratishga ham xizmat qiladi.

O‘zbekistonda yashil innovatsiyalarni rivojlantirish uchun quyidagi chora-tadbirlarni amalga oshirish 
maqsadga muvofiq deb hisoblanadi:

1. Yashil texnologiyalarni joriy etish bo‘yicha moliyaviy rag‘batlantirish mexanizmlarini takomillashtirish – 
xususan, soliq imtiyozlari, subsidiyalar va imtiyozli kreditlar tizimini kengaytirish;

2. Milliy ilmiy-tadqiqot muassasalarida yashil innovatsiyalar sohasidagi izlanishlarni kengaytirish va ularni 
qo‘llab-quvvatlash;

3. Ta’lim tizimida “yashil” mutaxassislarni tayyorlashga yo‘naltirilgan dasturlarni keng joriy etish;
4. Xalqaro hamkorlikni rivojlantirish, ilg‘or xorijiy tajribalarni o‘rganish va mahalliy sharoitlarga moslashtirgan 

holda amaliyotga tatbiq etish;
5. Davlat xaridlari tizimida ekologik toza mahsulotlar ulushini oshirish bo‘yicha normativ-huquqiy asoslarni 

kuchaytirish;
6. Yashil innovatsiyalarni joriy etgan korxonalarni sertifikatlash hamda ularni qo‘shimcha iqtisodiy rag‘batlar 

orqali qo‘llab-quvvatlash tizimini yaratish.
Ushbu takliflarning bosqichma-bosqich amalga oshirilishi O‘zbekistonda yashil iqtisodiyotning shakllanishi, 

ekologik xavfsizlikning ta’minlanishi va barqaror rivojlanish maqsadlariga erishishga sezilarli darajada hissa 
qo‘shadi.

